
2. Actividades

Sitúa esta comarca xunto cos seus límites no seguinte mapa de Galicia:

Sitúa no mapa da Mariña luguesa os seguintes lugares: 
	 •	 Ríos: Sor, Landro, Ouro, Masma e Eo.
	 •	 Serras: Xistral, Gañidoira, A Capelada.
	 •	 Poboacións: Foz, Ribadeo, Burela, Rinlo, Viveiro, 

Sargadelos, Lourenzá, Alfoz, O Valadouro, A Ponte-
nova, Trabada, O Vicedo.

	 •	 Praias: Os Castros, Barreiros, Benquerencia, A Rapa-
doira.

3. Investiga pola túa conta

Describe a túa vila, cidade ou aldea —ou un lugar que teña interese para ti—, sitúa aqueles elementos que poidan ter 
interese turístico e establece rutas interesantes.

4. De excursión

Coa axuda dos vosos profesores e profesoras organizade unha viaxe turística visitando os seguintes puntos emblemá-
ticos e trazando previamente a ruta no mapa:
	 •	 O Padornelo (Mondoñedo). Desde este monte próximo á cidade albíscase unha espectacular panorámica.
	 •	 A Frouxeira (Alfoz). Este cume é unha fantástica atalaia do val do río Ouro.
	 •	 O Castro de Fazouro (Foz). Situado xusto á beira do acantilado, xunto á praia do Castro, conta con interesantes 

vestixios.
	 •	 Sargadelos (Cervo). O conxunto histórico artístico, coa Real Fábrica de Cerámica, o Pazo de Ibáñez, a Casa da 

Administración e o Paseo dos Namorados.
	 •	 O Faro de San Cibrao (Cervo). Desde a punta do faro local aprécianse os atractivos da costa mariñá, mestura de 

areais e acantilados.
	 •	 Portocelo (Xove). O porto e a praia constitúen un magnífico lugar para aproveitar.
	 •	 A praia de Esteiro (Xove). Ideal para afeccionados ao surf e paseantes.
	 •	 O Souto da Retorta (Viveiro). A ruta parte do eucaliptal (con algúns exemplares moi lonxevos) para chegar á 

antiga planta hidroeléctrica, seguindo a canle.
	 •	 A praciña da Herba (Viveiro). É un dos recantos máis acolledores do núcleo histórico de Viveiro, perfecto para 

as noites de verán. Todo o conxunto da zona vella resulta moi atractivo.

Lingua

1. Infórmate:

A Mariña luguesa, polos seus trazos dialectais, está incluída no bloque central, área mindoniense, aínda que posúe 
trazos que lle son propios.

2. Actividades

Coa axuda do profesor de galego localiza as características lingüísticas desta área e logo busca na obra aquelas que 
reflicten os trazos da zona.

A obra bota man de recursos da fraseoloxía galega do ámbito mariñeiro. Busca palabras deste ámbito na obra e 
establece o seu significado. 

3. Investiga pola túa conta

Apunta todas aquelas palabras e frases da obra que pertenzan ao campo semántico do mar, actividades de pesca, es-
tados do mar e fraseoloxía relacionada.

4. De excursión

Realiza unha excursión a unha zona de mar co fin de completares a investigación anterior. Anota todas as palabras que 
escoites. Coa axuda do profesor de lingua, establece un cuestionario para facer unha investigación de campo e logo 
pono en práctica. Apunta os resultados obtidos.

Literatura

1. Infórmate:

Os seguintes escritores lugueses tamén naceron ou ambientaron unha parte da súa obra nesta bisbarra ou en bis-
barras limítrofes:

Manuel Leiras Pulpeiro
Noriega Varela
Nicomedes Pastor Díaz
Álvaro Cunqueiro
Ánxel Fole
Daniel Cortezón
Luz Pozo Garza

2. Actividades

Coa axuda do teu profesor de literatura traza a biografía destes escritores e busca na súa obra trazos da pegada da 
paisaxe natal. 

Cres que o espazo xeográfico onde un escritor vive vai condicionar a súa obra? Por que?

De que modo inflúe esta comarca na peza As Dunas? E no resto da obra de Manuel Lourenzo?

As Dunas fala con saudade dunha paisaxe a piques de desaparecer por mor da economía. Se a paisaxe nos define e nos 
constitúe como seres do noso propio ámbito, a súa perda, descontrolada e globalizadora, lévanos á aniquilación como 
paso á perda da identidade. Indica cal das seguintes accións levan a unha sociedade á perda da identidade. 
	 a.	 A brutal especulación inmobiliaria.
	 b.	 O éxodo rural.
	 c.	 A inmigración.
	 d.	 O abandono de vida dos modos tradicionais.

3. Investiga pola túa conta

Investiga autores doutros lugares que reflexionaran sobre as temáticas que se presentan na obra, especialmente, a per-
da de identidade dun lugar debido á especulación inmobiliaria.

4. De excursión

Realiza unha excursión pola xeografía dos textos literarios galegos. Detente naqueles que traten a temática explicada 
nos puntos anteriores. Reflexiona sobre o seu contido e facede logo unha posta en común na aula.

Historia

1. Infórmate:

Os castros
Os castros son poboados fortificados, recintos rodeados de obras defensivas. Presentan polo xeral unha planta 
oval ou circular. Hai moitos espallados polo territorio galaico, mais a súa distribución non é uniforme, senón que 
se agrupan preferentemente na costa e nos outeiros (buscando sempre lugares de fácil defensa). En xeral, as súas 
dimensións son modestas (70 por 100 metros) e a súa fisionomía queda determinada por unha serie de elementos 
defensivos: noiros, murallas, foxos e torres; os habitantes dos castros posuían unha destacada técnica de fortifica-
ción. A localización dos castros en lugares elevados, en moitas ocasións con desniveis pronunciados, fixo necesario 
o emprego de escaleiras de acceso e de muros de contención de terras para habilitar terrazas onde asentar as viven-
das. A organización destes poboados amosa, dentro do seu evidente primitivismo, a existencia dunha incipiente 
urbanización. A tipoloxía da casa castrexa máis abundante presenta planta circular, á que se lle pode engadir un 
vestíbulo; tamén atopamos construcións de forma cuadrangular (sobre todo na época romana). A casa presenta 
unas dimensións reducidas, pois teñen unha media de 4 ou 5 metros de diámetro, normalmente organizadas nun-
ha soa estancia e cun só piso de pouca altura, un ou dous metros. Non presenta practicamente ventás, polo que a 
ventilación se realizaba a través da porta. Empregouse para a súa construción a cachotería realizada normalmente 
con pedras pouco voluminosas e asentadas en seco ou con terra. A cuberta da vivenda sería cónica nas de planta 
circular, como material de cubrición utilizábanse ramas e palla, recubertas de barro. O pavimento máis empregado 
é unha base de terra pisada. Na gran maioría o lume acendíase directamente no chan, poñendo pedras arredor para 
evitar o esparexemento das brasas e para manter os pucheiros. Nalgúns castros hai lugares especiais para o lume 
chamados lares. Quedan vestixios de fornos e de muíños. A economía castrexa tiña unha base agrícola (cerealista: 
millo, trigo e leguminosas) e gandeira (ovellas, porcos, cabras e cabalos), e practicaba tamén a caza (sobre todo, cer-
vo e xabaril) e pesca. Dentro da minería destaca a explotación do estaño, ferro e chumbo e, sobre todo, de metais 
preciosos, coma o ouro, desenvolvendo unha importante metalurxia e ourivería (torques, arracadas, brazais ou dia-
demas). Como pobos guerreiros, os habitantes dos castros coñecían diferentes tipos de armas como espadas, armas 
de lanzar como lanzas, xavelinas e machetas; tamén coñecían os escudos, cascos, coirazas etcétera. 

2. Actividades

Coa axuda do profesor ou profesora de Historia, debuxa nun mapa de Galicia o nome dos seguintes castros: Baroña, 
Dos Prados, Neixón, Troña, Xunqueira de Ambía, Elviña, San Cibrán de Las, Viladonga, Dos Castros en Avión, 
Fazouro e Santa Tegra.

Coa axuda do profesor de Historia redactade unha carta colectiva e enviádea a Dirección Xeral de Patrimonio da 
Consellería de Cultura na que denunciedes o atentado ecolóxico que se está a realizar nun castro do voso ámbito máis 
próximo. Non esquezades enumerar as razóns polas que considerades que é un ben de noso que debe ser protexido. 
Debedes buscar información sobre as leis de protección do noso patrimonio arqueolóxico

3. Investiga pola túa conta

Investiga os castros que existen na zona onde vives, fotográfaos, describe as súas características e o seu estado actual.

4. De excursión

Coa axuda do voso profesor de Historia organizade unha excursión a un castro escavado e preparade a visita. (Unha 
posibilidade sería visitardes o Castro de Viladonga, co seu museo correspondente ao tempo que se visita o Museo 
Provincial de Lugo, pois contén unha boa mostra da ourivería castrexa.

Ciencias Naturais

1. Infórmate:

Ecosistemas dunares
O ecosistema dunar é un dos ambientes máis fráxiles e coa maior posibilidade de sufrir unha interacción que derive na alte-
ración da súa dinámica de litoral. A xénese dos sistemas dunares litorais relaciónase con procesos posglaciares. O seu equi-
librio caracterízase pola presenza dun volume de area que é transportada polas correntes mariñas e as ondas ata as praias, 
onde os sedimentos secan e poden ser mobilizados polos ventos perpendiculares da costa. O seu funcionamento depende 
tamén de factores como a pendente topográfica, o relevo, a humidade do chan e a vexetación. Esta última é moi importante 
porque desempeña un papel de estabilización dos ecosistemas, xa que frea os grans de area. As dunas costeiras son ecosiste-
mas de alto valor ambiental onde se desenvolven comunidades animais e vexetais de grande interese ecolóxico.

2. Actividades

Como se debe realizar unha ordenación do solo sostible que respecte o pasado histórico e as áreas de interese natural?

Imaxina que está a piques de desaparecer a túa praia favorita, “esa praia da alma”, por mor da brutal especulación inmobiliaria. 
Redacta unha longa carta dirixida aos membros do concello e en especial ao concelleiro de urbanismo, na cal, dende o teu pa-
pel de cidadán sensible co ambiente e paisaxe, te opós. (Emprega conceptos como ordenación do territorio, Rede Natura, feís-
mo urbanístico, lugar de importancia comunitaria, restauración do dano de obras ilegais, especulación inmobiliaria etcétera).

Os anteriores conceptos remiten a un modo de definir e ordenar unha paisaxe. Define o seu significado coas túas palabras.

Sigue durante o curso académico as noticias da prensa que se refiran a: 
	 •	 Batallas contra a presión urbanística na franxa costeira de interese natural.
	 •	 Urbanizacións despenándose polos acantilados.
	 •	 Grandes restaurantes cabalgando sobre os areais e as dunas.
	 •	 Explotación urbanística do litoral para usos turísticos.
	 •	 Entidades ecoloxistas que dan voces de alarma.
	 •	 Ecosistemas de zonas húmidas e areais azoutados polo poder do cemento e o ladrillo.
	 •	 Lei de Demarcación de Costas.
	 •	 Construír en primeira liña de praia.
	 •	 O concepto do Dominio Público Marítimo Terrestre.

3. Investiga pola túa conta

	 •	 Parques naturais costeiros de Galicia.
	 •	 Que é o convenio RAMSAR? 
	 •	 Nome dalgunhas especies animais e vexetais que vivan nunha duna.
	 •	 Grupos ecoloxistas de Galicia.

4. De excursión

Coa axuda do profesor de Ciencias organizade unha excursión a algún dos ecosistemas dunares galegos máis emble-
máticos (por exemplo o Parque Natural Complexo Dunar de Corrubedo e lagoas de Carregal e Vixán, no Concello de 
Ribeira, Parque Natural Illas Atlánticas, As dunas da Frouxeira en Valdoviño, Sistema dunar da Lanzada nos concellos 
de Sanxenxo e O Grove etcétera).

Cinema

1. Infórmate:

2. Actividades

Ve as películas anteriores, pois en todas elas se lamenta a perda dunha paisaxe natural que conserva un espazo para 
o individuo.

Reflexiona sobre a chegada do mal chamado progreso. Establece un debate na aula sobre o progreso e a viabilidade 
con vistas a un turismo sostible.

Propón solucións alternativas que permitan legar e transmitir aos que veñan a paisaxe dos nosos devanceiros.

Como potenciar as riquezas dunha paisaxe? Artesanía, industrias lácteas, gastronomía etcétera.

3. Investiga pola túa conta

Tira fotos durante algún tempo das paisaxes galegas que vexas brutalmente degradadas.

Confeccionade logo con todo o material obtido un mural de desastres ecolóxicos e colgádeo nunha área ben visible do 
voso instituto.

Pradolongo

Ambientada en Galicia, 
concretamente na zona de 
Casaio, na comarca do Barco 
de Valdeorras.

El amante de Lady Chaterley 
Ambientada na Inglaterra do 
século XIX, fala da perda dunha 
paisaxe romántica por mor da 
explotación mineira.

Huevos de oro 
Está ambientada na costa de 
Levante, concretamente no 
centro turístico alacantino de 
Benidorm.

Música Galega

Uxía Pedreira

Uxía Pedreira Sánchez naceu en Foz e, dende ben cativa, comezou a aprender guitarra e linguaxe musical. 
Fundou o grupo Sol-Pôr e marchou a Compostela, onde compaxinou a licenciatura en Psicoloxía coas cla-
ses de pandeireta e canto en Brincadeira ou Fonte da Moura. Logo de dar clases na Mariña e en Compostela 
viaxou ao Festival de Primavera de Uzeste como representante galega en 1994. De 1993 ao 2001 foi solista 
con Chouteira, e fixo que a súa voz soase nos corazóns de todos os rapaces galegos vía Xabarín Club coa can-
ción “O jai jai”. Con esta formación gravou tres discos, pero ademais ten colaborado cos Cempés, Xenreira, na 
Feira das Mentiras de Lalín, Nen@s da Revolta, Nación Reixa, no espectáculo Galicia Beibe, Banda Bassotti ou 
Matraca Perversa. Cos estradenses agromou o tema 
“A nosa historia facémola nós”, que terán ben 
aprendida todos os oíntes do programa da Radio 
Galega Aberto por Reformas, do que é sintonía.
Ademais, colaborou no espectáculo feminino Son de-
las, coa outra Uxía da música galega, Senlle, Merce-
des Peón, a gaiteira Susana Seivane ou Rosa Cedrón. 
Dirixe na actualidade o Conservatorio de Lalín, 
onde levou adiante o proxecto Ecléctica Ensemble, 
con Richard Rivera, Davide Salvado e Ramom Pin-
heiro. Tamén creou Marful xunto cos irmáns Pedro 
e Pablo Pascual e Marcos Teira.

Guadi Galego

Guadi Galego naceu en Cedeira e confésase “militante do Norte onde soa o mar, 
a música asociada ás tabernas”. Para ela é unha filosofía vital, e con Nordestin@s 
pode levar adiante esta paixón: “cantar ao mar, cantar ao norte e á miña xente, 
as cancións da miña vila”. Leva enchoupada en música e no salitre do mar aquel 
onde conflúen Atlántico e Cantábrico, próximo aos cantís de Teixido, envolto en 
misterios e en loitas de percebeiros, dende cativa. O seu pai era músico e ela mes-
ma desenvolveuse como gaiteira, pianista e vocalista. Vocalista de Berrogüetto, 
cubriuse de lama con Viaxe por Urticaria, pintou a cara de cores con Hepta e en 
xuño puidemos vela na portada de 10.0 polo medio da herba, e no Auditorio 
celebrando con toda a banda o seu décimo aniversario. Tamén coñecemos unha 
Guadi espida de adobíos, sen máis adornos que a súa voz, e a guitarra, tamén 
espida, de Guillermo Fernández. Eles xuntos pecharon o Día Europeo da Música 
e puidemos escoitalos no Festigal. Ademais, Guadi aínda ten tempo de dar clases 
no conservatorio e na Academia de Música a Berenguela.

Arte

1. Infórmate:

Reflexións arredor da esencia da natureza da arte e da ficción:
Da mesma maneira que na vida o mundo non existe en absoluto se non hai unha consciencia 
que o percibe, igual acontece na obra de arte. As cousas narradas non existen verdadeiramente 
fóra da narración. 
Alain Robbe-Grillet

2. Actividades

Cres que a arte imita a natureza ou a natureza imita a arte?

Marca cal das seguintes afirmacións interpretan o que di o texto:
	 •	 A obra de arte existe independentemente de que ninguén a escriba ou a debuxe.
	 •	 Só existe unha obra de arte réplica do real ou pura fantasía que proxecta outro mundo se alguén —o creador— a 

constrúe cos elementos das distintas linguaxes artísticas.

3 Investiga pola túa conta

Busca dez claves para mirar a arte.

4. De excursión

Co teu profesor de arte visita un museo de arte contemporánea e achégate a novas formas de mirar e, xa que logo, de 
entender a arte.

Reflexiona respecto das relacións entre arte e natureza.

Música

1. Infórmate:

O funaná

O funaná naceu a principios do século XX. É un xénero musical e de danza orixinarios de Cabo Verde. Como 
xénero musical, o funaná caracterízase por ter un andamento variable, de vivace a andante, e un compás bina-
rio. O funaná está intimamente asociado ao acordeón, máis precisamente ao acordeón diatónico, coñecido en 
Cabo Verde por gaita. A estrutura da composición do funaná está caracterizada por un conxunto de estrofas 
principais que se alternan cun refrán. Só que, intercalando as estrofas e os refráns existe un solo executado na 
gaita. As músicas son xeralmente monotónicas. O acompañamento é executado coa man esquerda na gaita, 
fornecendo os baixos e os acordes. As letras do funaná xeralmente abordan situacións do cotián, as amarguras 
e felicidades do día a día, as críticas sociais, reflexións sobre a vida e situacións idílicas. Como danza, o funaná 
báilase aos pares, cos executantes cun brazo enlazando a parella, mentres que co outro brazo manteñen as mans 
dadas. A danza é efectuada imprimindo rápidas e fortes flexións alternadas de cada un dos xeonllos, marcando 
os tempos do compás. O funaná é un xénero musical relativamente recente. Segundo a tradición oral, o fu-
naná xurdiu cando, nunha tentativa de culturización, o acordeón foi introducido na illa de Santiago no inicio 
do século XX, para que a poboación aprendese xéneros musicais portugueses. O resultado, no entanto, sería 
completamente diferente: sería a creación dun xénero novo e xenuíno. 

O propio nome funaná tamén é recente e data dos anos sesenta e setenta. Para uns, o nome deriva da palabra 
portuguesa fungagá. Para outros, o nome vén da unión dos nomes de dous instrumentos tocadores, un de gaita 
e outro de ferriño, chamados Funa e Naná. 

Inicialmente un xénero exclusivo de Santiago, 
durante moito tempo o funaná foi relegado a un 
contexto rural ou ás clases máis desfavorecidas da 
poboación. Chegou mesmo a ser prohibida a súa in-
terpretación na capital, onde era a morna a que go-
zaba de prestixio e dun carácter nobre.

Mais durante a década dos setenta, e sobre todo 
despois da independencia, houbo tentativas de facer 
rexurdir certos xéneros musicais, entre eles o funaná. 
A ideoloxía socialista da postindependencia, coa loita 
contra a desigualdade entre as clases sociais, consti-
tuíu terreo fértil para o (re)xurdimento do funaná.

Morna e coladeira

A morna é o xénero musical por excelencia de Cabo Verde. Nace a finais do século XIX en Boa Vista 
como a forma musical máis culta das illas. Os compositores máis recoñecidos son Eugénio Tavares e Fran-
cisco Xavier da Cruz (B. Leza). Amorna é poesía, música e danza. Mediante a morna os caboverdianos 
cantan (en crioulo) ao amor, á saudade, á natureza e, en fin, aos seus problemas existenciais. Os instru-
mentos básicos cos cales se interpreta son: un violín, dúas ou tres guitarras (violas) e un cavaquinho. Nos 
anos cincuenta apareceu a coladeira como unha forma máis acelerada da morna, que permite bailar cun 
compás máis rápido. Tanto a morna coma a coladeira báilanse en parella, con movementos sensuais que 
sempre sorprenden os foráneos. 

2. Actividades

Na obra fanse referencias a músicas como os sons tabernarios, as cancións mariñeiras, habaneras, a morna, o funaná 
etcétera. 

Describe a música que se escoita en cada escena da obra.

Escoita exemplos das músicas que se escoitan na obra e intenta describilos. 

Busca os nomes dos intérpretes máis famosos dos distintos estilos de música que se escoitan na obra.

Dedica unha clase a escoitar a música da obra e a describila.

Escoita e aprecia a música de autores e autoras galegos que coñezas ou doutros que descubras

3. Investiga pola túa conta

Busca na túa zona persoas que saiban música tradicional, intenta que canten para ti e fai unha gravación. Logo traballa 
con esas gravacións na aula de música.

4. De excursión

Acompañados polo profesor de música, ide a un concerto e utilizade a música que escoitedes para reflexionardes sobre 
as súas características, intérpretes, inspiración, influencias etcétera.




